Հավելված 1
ՀՀ կառավարության 2025 թվականի
-ի N -Ն որոշման
 
1.  ՊԱՅՄԱՆԱԳՐԵՐԻ ԿՆՔՄԱՆ ԸՆԹԱՑԱԿԱՐԳ
ԱՌՈՂՋՈՒԹՅԱՆ ՀԱՄԸՆԴՀԱՆՈՒՐ ԱՊԱՀՈՎԱԳՐՈՒԹՅԱՆ ՇՐՋԱՆԱԿՆԵՐՈՒՄ ՀԻՄՆԱԴՐԱՄԻ ԵՎ ԲԺՇԿԱԿԱՆ ՕԳՆՈՒԹՅՈՒՆ ԵՎ ՍՊԱՍԱՐԿՈՒՄ ԻՐԱԿԱՆԱՑՆՈՂ ԿԱԶՄԱԿԵՐՊՈՒԹՅՈՒՆՆԵՐԻ, ԻՆՉՊԵՍ ՆԱԵՎ ՀԻՄՆԱԴՐԱՄԻ ԵՎ ԴԵՂԱՏՆԵՐԻ ՄԻՋԵՎ

1.	Առողջության համընդհանուր ապահովագրության շրջանակում հօգուտ ապահովագրված անձանց ապահովագրական փաթեթ տրամադրելու համար       Առողջության համընդհանուր ապահովագրության հիմնադրամը (այսուհետ՝ Հիմնադրամ) իրավաբանական անձանց կամ անհատ ձեռնարկատերերի (այսուհետ` կազմակերպություններ) հետ պայմանագրային հարաբերությունները հաստատում է սահմանված կարգով կնքված հրապարակային օֆերտայի և դրա ակցեպտի արդյունքում կնքված պայմանագրերի (այսուհետ` Պայմանագիր) հիման վրա:
2.	Պայմանագրերի օրինակելի ձևերը հաստատվում են Կառավարության կողմից և հրապարակվում Հիմնադրամի պաշտոնական ինտերնետային կայքէջում:                     Պայմանագրեր կարող են կնքվել այն կազմակերպությունների հետ, որոնք բավարարում են Կառավարության որոշմամբ սահմանված և Հիմնադրամի կողմից իր պատշոնական կայքում հրապարակված պայմանագիր կնքելու նվազագույն պահանջները (այսուհետ՝ նաև հրապարակային օֆերտայի պայմանները կամ նվազագույն պահանջներ):
3.	Պայմանագիր կնքելու համար դիմող կազմակերպությունների և Հիմնադրամի միջև պայմանագրային հարաբերությունները, ի թիվս Հայաստանի Հանրապետության քաղաքացիական օրենսգրքով սահմանված այլ դրույթների, կարգավորվում են նաև Հայաստանի Հանրապետության քաղաքացիական օրենսգրքի 29-րդ և 30-րդ գլուխների պահանջներին համապատասխան: Կազմակերպության ակցեպտը պետք է պարունակի համաձայնություն Հիմնադրամի կողմից իր պաշտոնական կայքում հրապարակված հրապարակային օֆերտայի պայմաններն ամբողջությամբ և անվերապահորեն ընդունելու և հրապարակային օֆերտային պայմանները բավարարելու և դրանց համապատասխան ապահովագրական փաթեթը տրամադրելու մասին: 
4.	Հրապարակային օֆերտայի պայմանների ապահովումն գնահատելու նպատակով կազմակերպությունը հրապարակային օֆերտայում սահմանված ժամկետում, կարգով և հրապարակային օֆերտայում նշված ձևով լրացնում և ներկայացնում է ակցեպտը, ինչպես նաև ակցեպտում նշված պայմանների գնահատման նպատակով անհրաժեշտ փաստաթղթերը կամ տեղեկատվությունը, որոնց ցանկը ևս սահմանվում է հրապարակային օֆերտայում։
5.	Կազմակերպությունն ակցեպտը՝ կից փաստաթղթերով հանդերձ, էլեկտրոնային եղանակով ուղարկում է Հիմնադրամի պաշտոնական էլեկտրոնային հասցեին՝ հրապարակային օֆերտայի պայմանագիր կնքելու վերաբերյալ հրապարակված հայտարարությամբ սահմանված ժամկետներում։ Այն դեպքում, երբ կազմակերպությունը գործունեություն է իրականացնում Հայաստանի Հանրապետության տարբեր համայնքներում կամ մարզերում, ակցեպտը և դրան կից փաստաթղթերը ներկայացվում են առանձին՝ ըստ գործունեության իրականացման վայրերի։ Տարվա ընթացքում ներկայացվող նոր ակցեպտները (այդ թվում` ի լրումն նախկինում ներկայացված ակցեպտների) դիտարկվում են սույն կարգով սահմանված ակցեպտների դիտարկման կարգին և ժամկետներին համապատասխան։
6.	Տվյալ տարվա համար պայմանագիր կնքելու հայտերն ընդունվում են մինչև տվյալ տարվա _______________ 1-ը։ 
7.	Կազմակերպության ակցեպտը Հիմնադրամ մուտքագրվելու օրվանից հետո 20 աշխատանքային օրվա ընթացքում չմերժվելու դեպքում Պայմանագիրը համարվում է կնքված, և կազմակերպության անվանումը ներառվում է Հիմնադրամի կողմից հաստատվող      Ապահովագրական փաթեթի շրջանակներում բժշկական օգնություն և սպասարկում իրականացնող, դեղերի տրամադրում իրականացնող կազմակերպությունների ցանկում (այսուհետ՝ ցանկ): Դիմումը մերժվում է Հիմնադրամի կողմից՝ Կառավարության կողմից սահմանած նվազագույն պահանջները չբավարարելու դեպքում։
8.	Այն դեպքերում, երբ անհրաժեշտություն է առաջանում ներկայացնել հրապարակային օֆերտայի պայմանների հետ կապված լրացուցիչ հիմնավորումներ, պարզաբանումներ և այլ փաստաթղթեր՝ ցանկում ներառելու որոշման կայացման ժամկետը երկարաձգվում է հիմնավորման և փաստաթղթերի մուտքագրման օրվանից սկսած՝ 20 աշխատանքային օր ժամկետով:      
9.	Կազմակերպությունը ապահովագրական փաթեթ տրամադրելու համար նախատեսված կազմակերպությունների ցանկում ներառվում է անժամկետ՝ մինչև Պայմանագրի լուծումը կամ Հայաստանի Հանրապետության քաղաքացիական օրենսդրությամբ սահմանված դեպքերում պայմանագրային հարաբերությունների դադարումը:
10.	Կազմակերպությունը կարող է ցանկից դուրս գալու դիմում ներկայացնել ցանկում ընդգրկվելուց առնվազն 1 տարի հետո։ Կազմակերպությունը ցանկից դուրս է գալիս դիմումը Հիմնադրամ մուտքագրվելու օրվան հաջորդող 10 աշխատանքային օրվա ընթացքում՝ համապատասխան իրավական ակտում փոփոխություն կատարելու միջոցով: Ցանկից դուրս գալուց առաջ կազմակերպությունը Հիմնադրամին է ներկայացնում տվյալ պահին ապահովագրական փաթեթեի ստացումը դեռ չավարտած ապահովագրված անձանց ցանկը՝ հետագա փոխհատուցումը իրականացնելու նպատակով: Ցանկում ներառված կազմակերպությունները յուրաքանչյուր տարվա ________ 1-ից 20-ը պետք է Հիմնադրամ ներկայացնեն Կառավարության կողմից սահմանված նվազագույն պահանջների ապահովման նպատակով պահանջվող տեղեկատվությունը՝ պայմանագրով սահմանված      պարտավորությունների կատարումը, նվազագույն պահանջների ապահովումը և հաջորդ տարվա համար պայմանագիրը ուժի մեջ թողնելը հարցը հավաստելու նպատակով։
11.	Տարվա ընթացքում      պայմանագրով նախատեսված որևէ պայմանի՝ այդ թվում նվազագույն պահանջների ցանկացած փոփոխության դեպքում կազմակերպությունը պետք է Հիմնադրամին ներկայացնի նոր դիմում։
12.	Հրապարակային օֆերտայի պայմանների գնահատումն իրականացվում է Հիմնադրամի գլխավոր տնօրենի կողմից սահմանված պատասխանատու ստորաբաժանման/ստորաբաժանումների կողմից՝ ըստ ակցեպտների ստացման հաջորդականության՝ ակցեպտին կից ներկայացված Հիմնադրամի կողմից հրապարակված       պահանջների ամբողջականության, դրանցում նշված ցուցանիշների վերաբերյալ տվյալների ամբողջականության, դրանց ապահովմանը համապատասխան։
13.	Հրապարակային օֆերտայի պայմանների գնահատման արդյունքում սահմանված ցուցանիշների ընդհանուր թվի կեսից ավելի դրական արդյունքի դեպքում      կազմակերպության ակցեպտը բավարարվում և Հիմնադրամի գլխավոր տնօրենի կողմից       բավարարվում կամ մերժվում է պայմանագիր կնքելու հարցը, իսկ կազմակերպության անվանումն ընդգրկվում է ապահովագրական փաթեթի շրջանակներում բժշկական օգնություն և սպասարկում իրականացնող, դեղերի տրամադրում իրականացնող      կազմակերպությունների ցանկում։                 
14.	Հրապարակային օֆերտայի պայմանների գնահատման արդյունքում ցուցանիշների ընդհանուր թվի կեսից ավելի բացասական արդյունքի դեպքում      կազմակերպության ակցեպտը մերժվում և կայացվում է պայմանագիր չկնքելու որոշում։
15. Կազմակերպության կողմից ներկայացված ակցեպտի քննարկման արդյունքներով ընդունված որոշման մասին կազմակերպությունը 3 աշխատանքային օրվա ընթացքում ստանում է իրազեկում այն էլեկտրոնային փոստի միջոցով, որով ներկայացվել էր ակցեպտը։
16.	Կայացված որոշումների հետ անհամաձայնության դեպքում դրանք կազմակերպության կողմից ներկայացվում են Հիմնադրամին էլեկտրոնային եղանակով՝ դրա      ստացումից ոչ ուշ, քան 5 աշխատանքային օրվա ընթացքում՝ կցելով համապատասխան մեկնաբանությունները։ Կրկնակի քննարկումից հետո պայմանագիր կնքելու կամ չկքնելու վերաբերյալ կայացված որոշումներն այլևս հետագա քննարկման ենթակա չեն և կարող են բողոքարկվել Հայաստանի Հանրապետության օրենսդրությամբ սահմանված կարգով:
17.	Կազմակերպությունը կարող է ներկայացնել նոր ակցեպտ միայն մերժման հիմք հանդիսացած ցուցանիշների դրական արդյունքների վերաբերյալ Հիմնադրամին      պատշաճ տեղեկացնելուց, դրանց հավաստող տվյալները ներկայացնելուց և Հիմնադրամի կողմից դրանց մշտադիտարկումն իրականացնելուց հետո, սակայն ոչ շուտ, քան ակցեպտի մերժմանը հաջորդող 3 ամիսը։          
18.	Ակցեպտի բավարարման որոշումը հիմք է Հիմնադրամի կողմից տվյալ      կազմակերպության (ի դեմս իրավասու անձի) հետ պայմանագիր կնքելու համար:
19.	Ակցեպտի վերաբերյալ կայացված որոշումը կարող է վերանայվել`
1) Հիմնադրամի գլխավոր տնօրենի կողմից, եթե՝
ա. ընթացիկ տարում մշտադիտարկումներ, դիտարկումներ, փորձագիտական և համանման այլ աշխատանքներ իրականացնող պատասխանատու ստորաբաժանմում/ներ/ն      իրենց լիազորությունների շրջանակներում հայտնաբերել են ակցեպտը մերժելու համար հիմք հանդիսացող փաստեր և դրանք ներկայացվել են Հիմնադրամի գլխավոր տնօրենին,
բ. Հիմնադրամի կողմից որպես պայմանագրի կողմ իրականացրած դիտարկումների, մշտադիտարկումների, փորձագիտական և համանման այլ աշխատանքների արդյունքում հայտնաբերվել են սույն կարգով սահմանված ակցեպտը մերժելու համար հիմք հանդիսացող փաստեր,
2) կայացված որոշման վերանայման պահանջի կամ համապատասխան տեղեկատվության հիման վրա, որը կարող է ներկայացվել հասարակական կազմակերպությունների, քաղաքացիների, իրավապահ մարմինների կամ այլ իրավասու անձանց կողմից :               
20. Ներկայացված ակցեպտների ուսումնասիրության արդյունքներով պայմանագիր կնքելու մերժելու  որոշումները կարող են բողոքարկվել Հայաստանի Հանրապետության օրենսդրությամբ սահմանված կարգով:	



Հավելված 2
ՀՀ կառավարության 2025 թվականի
-ի N -Ն որոշման

ՆՎԱԶԱԳՈՒՅՆ ՊԱՀԱՆՋՆԵՐ
ԱՌՈՂՋՈՒԹՅԱՆ ՀԱՄԸՆԴՀԱՆՈՒՐ ԱՊԱՀՈՎԱԳՐՈՒԹՅԱՆ ՇՐՋԱՆԱԿՆԵՐՈՒՄ ՀԻՄՆԱԴՐԱՄԻ ԵՎ ԲԺՇԿԱԿԱՆ ՕԳՆՈՒԹՅՈՒՆ ԵՎ ՍՊԱՍԱՐԿՈՒՄ ԻՐԱԿԱՆԱՑՆՈՂ ԿԱԶՄԱԿԵՐՊՈՒԹՅՈՒՆՆԵՐԻ ՄԻՋԵՎ ՊԱՅՄԱՆԱԳԻՐ ԿՆՔԵԼՈՒ

1)	Բժշկական կազմակերպությունն ունի բժշկական օգնության և սպասարկման  համապատասխան տեսակի իրականացման լիցենզիա.
2)	Բժշկական կազմակերպությունը ապահովում է Հայաստանի Հանրապետության կառավարության 2002 թվականի հունիսի 29-ի թիվ 867 որոշմամբ սահմանված բժշկական օգնության և սպասարկման համար անհրաժեշտ տեխնիկական և մասնագիտական որակավորման պահանջներիի ու պայմանների պահպանումը.
3)	Բժշկական կազմակերպությունը ունի անհրաժեշտ սարքավորումներ, մահճակալային ֆոնդ, շենքային պայմաններ, լաբորատոր և գործիքային հետազոտություններ իրականացնելու հնարավորություններ՝ ապահովագրական փաթեթի մեջ ներառված բժշկական օգնության և սպասարկման ծառայություններ մատուցելու համար.
4)	Բժշկական կազմակերպությունը տվել է համաձայնություն բժշկական օգնության և սպասարկման ծառայությունների հատուցման կարգին և ապահովագրական փաթեթում ներառված բժշկական օգնության և սպասարկման ծառայությունների չափորոշիչներին համապատասխան ապահովագրական փաթեթի մեջ ներառված բժշկական օգնության և սպասարկման ծառայություններ մատուցելու համար.
5)	Բժշկական կազմակերպությունը ունի էլեկտրոնային առողջապահության համակարգն սպասարկող օպերատորի հետ կնքված էլեկտրոնային առողջապահության համակարգին միացման և սպասարկման պայմանագիր.
6)	«Առողջության համընդհանուր ապահովագրության հիմնադրամ»-ի և բժշկական կազմակերպության միջև հօգուտ ապահովագրված անձի պայմանագիր կնքելուն նախորդող տարվա ֆինանսատնտեսական գործունեության արդյունքներով բժշկական կազմակերպությունը ունի հաշվեկշռային շահույթ.
7)	Բժշկական կազմակերպությունը սնանկ չի ճանաչվել.
8)	Բժշկական կազմակերպությունը չունի ժամկետանց պարտավորություններ Հայաստանի Հանրապետության հարկային վճարների գծով.
9)	«Առողջության համընդհանուր ապահովագրության հիմնադրամ»-ի և բժշկական կազմակերպության միջև հօգուտ ապահովագրված անձի պայմանագիր կնքելու հարցի քննարկման պահին բժշկական կազմակերպության լիցենզիան չի կասեցվել «Լիցենզավորման մասին» օրենքի 36-րդ հոդվածի 1-ին մասի 1-ին, 3-րդ, 3.1, 4-րդ, 5-րդ, 7-8-րդ կետերով սահմանված հիմքերով.
10)	«Առողջության համընդհանուր ապահովագրության հիմնադրամ»-ի և բժշկական կազմակերպության միջև հօգուտ ապահովագրված անձի պայմանագիր կնքելուն նախորդող վերջին 3 տարիների կտրվածքով  բժշկական կազմակերպության մոտ իրականացված ստուգումների, ուսումնասիրությունների, դիտարկումների, մշտադիտարկումների, փորձագիտական կամ համանման այլ աշխատանքների ընթացքում Հայաստանի Հանրապետության օրենսդրությամբ սահմանված պահանջների կոպիտ խախտումներ, բժշկական կազմակերպության հետ կնքված պայմանագրով նախատեսված դրույթների էական խախտումներ չեն հայտնաբերվել կամ առկայության դեպքում դրանք վերացվել են.
11)	Բժշկական կազմակերպությունում առկա է պացիենտների գոհունակության գնահատման համակարգ.
12)	Բժշկական կազմակերպությունում առկա է որակի գնահատման համակարգ:



ՆՎԱԶԱԳՈՒՅՆ ՊԱՀԱՆՋՆԵՐ
«ԱՌՈՂՋՈՒԹՅԱՆ ՀԱՄԸՆԴՀԱՆՈՒՐ ԱՊԱՀՈՎԱԳՐՈՒԹՅԱՆ ՀԻՄՆԱԴՐԱՄ»-Ի ԵՎ ԴԵՂԱՏՆԵՐԻ ՄԻՋԵՎ ՀՕԳՈՒՏ ԱՊԱՀՈՎԱԳՐՎԱԾ ԱՆՁԻ ՊԱՅՄԱՆԱԳԻՐ ԿՆՔԵԼՈՒ

1)	Դեղատունը ունի դեղատնային գործունեության իրականացման լիցենզիա.
2)	Դեղատունը ապահովում է Հայաստանի Հանրապետության կառավարության 2002 թվականի հունիսի 29-ի թիվ 867 որոշմամբ սահմանված դեղատնային գործունեության իրականացման համար անհրաժեշտ տեխնիկական և մասնագիտական որակավորման պահանջների ու պայմանների պահպանումը.
3)	Դեղատունը տվել է համաձայնություն դեղերի ծախսերի ապահովագրական հատուցման կարգին համապատասխան ապահովագրական փաթեթի մեջ ներառված դեղերը տրամադրելու համար.
4)	Դեղատունն ունի էլեկտրոնային առողջապահության համակարգն սպասարկող օպերատորի հետ կնքված էլեկտրոնային առողջապահության համակարգին միացման և սպասարկման պայմանագիր.
5)	Դեղատունն ունի վտանգավոր թափոնների վնասազերծման ոլորտում համապատասխան լիցենզիա ունեցող որևէ կազմակերպության հետ կնքված պայմանագիր.
6)	Դեղատունը սնանկ չի ճանաչվել.
7)	Դեղատունը չունի ժամկետանց պարտավորություններ Հայաստանի Հանրապետության հարկային վճարների գծով.
8)	«Առողջության համընդհանուր ապահովագրության հիմնադրամ»-ի և դեղատան միջև հօգուտ ապահովագրված անձի պայմանագիր կնքելու հարցի քննարկման պահին դեղատնային գործունեության իրականացման լիցենզիան չի կասեցվել «Լիցենզավորման մասին» օրենքի 36-րդ հոդվածի 1-ին մասի 1-ին, 3-րդ, 3.1, 4-րդ, 5-րդ, 7-8-րդ կետերով սահմանված հիմքերով.
9)	«Առողջության համընդհանուր ապահովագրության հիմնադրամ»-ի և դեղատան միջև հօգուտ ապահովագրված անձի պայմանագիր կնքելուն նախորդող վերջին 3 տարիների կտրվածքով դեղատան մոտ իրականացված ստուգումների, ուսումնասիրությունների, դիտարկումների, մշտադիտարկումների, փորձագիտական կամ համանման այլ աշխատանքների ընթացքում Հայաստանի Հանրապետության օրենսդրությամբ սահմանված պահանջների կոպիտ խախտումներ, բժշկական կազմակերպության հետ կնքված պայմանագրով նախատեսված դրույթների էական խախտումներ չեն հայտնաբերվել կամ առկայության դեպքում դրանք վերացվել են:
